
kelkel, toer loewoeng mekadi tis anggon. Toewan-toewané
moewah njonjah-njonjahé wijadin anaké ané apik, demen
pesan nganggon penganggo ané kedas, wijadin penganggo
ané soebǎ kedas toer meseterikǎ. Nanging anaké ané koemel
singdǎ kéto, penganggonné kanti mepelém, bonné apek, masih
dadi baanǎ nganggon, toesing pesan ngelah keneh seng.

Anaké dadi toekang seterikǎ ento patoet inget, gelitik,
gangsar, toer apik megarapan. Jan soebǎ kéto, pedas singdǎ
koewangan pasoeh. Dadiannja gegaénné gedé pesan pikolih-
né. Boewinǎ toekang seterikané ané soebǎ ngelah dasar lakar
daar, singdǎ kanti iba-ibanǎ megarapan, sekéwala kegarap
baan djoeroenné dogén ané baanǎ ngadjih. Déwékné seké-
wala nampi, metékin toer mingetin penganggoné ané marǎ
tekǎ tekén ngoelihang penganggoné ané soeba peragat mese-
terikǎ.

Sekantjan gegaén, ané dadi toekang seterika paling inganǎ,
keranǎ perabéjanné abedik; ané belinǎ saboen, kandji tekén
adeng: Boewat oepahné mesaih tekén ketoejoehanné. Jadijas- 
toen gegaéné dadi toekang seterikǎ orahangǎ ingan, jan toe-
warǎ peladjahin, masih toewarǎ bisǎ. Jan mekeneh meladja-
hin, patoetné dadi pengajah toekang seterikǎ maloe, ngarap
segegaén djoeroe seterikǎ, mekadinné: ngelablab penganggo,
ngemem, memanting, njempeh, ngandji, ngaé adeng, moewah
ané lén-lénan. Mekelo-kelo pedas bisa. Kepoengkoerné ento
ané dadi peboektianné. Adǎ anak noetoerang, orahangǎ djani
soebǎ adǎ perabot penjeterikaan baan mesin.


 



27. MATJAN.




Matjané ento-soroh boeron galak. Gobanné patoeh boekǎ
goban méjongé, nanging gedénné amboel godél sampiné ané
paling gedénǎ. Tjalingné gedé toer léngkong. Koekoenné
masih boekǎ kéto, toer dadi keledangǎ moewah lontodangǎ.
Jan jakar anggona njarap, lontodanga; jan toesing, keledanga.
Awakné dawǎ, batisné ané doerian dawanan tekén ané dia-

